
1. MODULUAREN HELBURUAK

Aurreko mendeko 70eko hamarkadaz 

geroztik, merkatu globalei eta enpresa 

transnazionalei pribilegioak ematen dizkien 

metaketa kapitalistaren eredua finkatuz 

joan da. Komunikazioan, informazioan 

eta garraioan gertatutako aurrerapenek 

protagonismoa eman diete erauzketa-, 

ekoizpen-, merkaturatze-, banaketa-, 

finantza- eta berrikuntza-kate globalei. 

Ondorioz, mundu zabalean ekoizpen-

prozesua egituratzeko, deslokalizazioa 

eta azpikontratazioa baliatzen dira, kostu 

txikiagoak, lehiarako abantailak, ingu-

rune onuragarriak edo lehengaietarako 

sarbidea bilatuz. Enpresa handien zentro 

operatiboek hartzen dituzte erabakiak, 

eta filialen, azpikontraten… suge luze 

batean oinarrituz antolatzen dute na-

zioarteko katea. Era berean, merkatu 

globaletan balioa handitzera bideratzen 

dira merkaturatze- eta banaketa- 

prozesuak, eta lor litezkeen superira-

baziak ere horretarako baliatzen dira. 

Azkenik, merkatu globalen aldeko apustu 

hori blindatu egin nahi izan da azaldua 

dugun lex mercatoria horrekin eta enpre-

sa handien de factoko gobernuarekin. 

Halarik ere, 2008ko eztanda finantzarioa 

eta, batez ere, egun bizi dugun pandemia-

egoera itxura denez zalantzan jartzen 

hasi dira prozesu hori. Kapitalismo 

unibertsalistagoaren eta unilateralista-

goaren arteko eztabaida geopolitikoaz 

harago, murgilduta gauden krisia balio-

kate globalen zaurgarritasuna ari da 

azaleratzen, horiek nozitu baitute, lehe-

nengo, jardueraren etena. Agerian uzten 

ari da, halaber, bizitzari eusteko funtsez-

ko elementuen gaineko subiranotasun-

beharra —elementu horiek eremurik 

gertukoenean aurkitu beharko lirateke—, 

eta kolapso ekologikoa eta energia-iturri 

fosilen akidura aurrez aurre dituen mer-

katu globalaren eutsiezintasuna. 

Metatze-ereduaren aldaketa ekarriko 

ote du horrek? Globalizazioaren amaiera? 

Gaur egun, ekonomiak ziurgabetasun 

handia sortzen du, globalizazio neolibera-

laren gehiegikeriak zalantzan jartzen dira 

(lehen baino gehixeago), eta enpresak 

birkokatzeko eta esplotazioa murrizteko 

prozesuak daude abian. Hala eta guztiz 

ere, ez du ematen gauzak gehiegi alda-

tuko direnik, muga egologikoek behartu 

arte behinik behin, energiaren prezioak 

gorakada handia izatearen ondorioz edo 

energia eta zenbait material estrategiko 

eskuratzeko zailtasunen eraginez.

Edonola ere, ziurgabetasun hori gora-

behera, agenda merkantilizatzaileak 

aurrera jarraitzen du -halaxe nabarmen-

tzen dute konfinamendu betean EBk Me-

xikorekin eta Mercosurrekin izenpetu 

dituen akordioek-, nahiz eta jarrera ez-

berdinak izan Estatu Batuek, Txinak eta 

Europak. Helburua lehengoa da oraindik 

ere: konstituzio korporatibo global bat 

ezartzea (intentsitate handiagoz edo txi-

kiagoz), nagusitasuna lortzearen aldeko 

eztabaida geopolitikoa bizia izan arren. 

Lehen moduluan aurreratu genuenez, 

merkataritza eta inbertsioko tratatuen ola-

tu berria da helburu horren abangoardia. 

Horien ezaugarrietan sakonduko dugu 

gida honetan, lehen moduluan azalduta-

koa osatuz.

Merkataritza-tratatuen olatu berriak 

areagotutako lex mercatoria horren tes-

tuinguruan eta krisi sakonaren erdian, 

botere korporatiboak (gogora dezagun, 

enpresen eta erakundeen arteko ituna) 

lehian ari dira, nazioarteko merkatuak 

atzitu eta kanpoko inbertsioak erakar-

tzeko. Ondorioz, enpresa-nazioartekotzea 

bihurtu da gobernu eta multinazional 

gehienen xede nagusietako bat: inte-

resak bateratzen dituzte, hazten ari ez 

den tarta kapitalistaren zati ahalik eta 

handiena lortzeko. Ildo horretan, lehia-

kortasuna, nazioartekotzea, berrikun-

tza, ekintzailetza, herrialde-marka, itun 

publiko-pribatua, talentua eta espeziali-

zazioa dira, gaur egun, eztabaida, balia-

bideak eta politika publikoa zuzentzen 

dituen mantra. 

Lehentasun horien eraginez,  

merkantilizazio-logikak areagotu egin 

dira, eta, horren ondorioz, baita mende-

ratze anizkoitza, esplotazioa, prekariza-

zioa eta are gure bizitzen kolapsoa ere. 

Beraz, ezinbestekoa da gizarte globala 

antolatzeko eredu antagoniko bate-

rantz abiatzea. Esparru orokor horretan, 

estrategikoa da hausnarketa hau egitea: 

jarrera emantzipatzaileak oinarri hartuta, 

nazioarteko zer merkataritza nahi dugu? 

Premisa horietatik abiaturik, hauek dira 

modulu honen helburuak:

1. Eztabaidatzea ea gaur egungo 

testuinguruan lehengoratzerik ote 

dagoen globalizazio neoliberalaren 

prozesua. 

2. Kritikotasunez aztertzea merkatari-

tza eta inbertsioko tratatuen olatu berria: 

ezaugarriak, eragileak eta inpaktuak. 

3. Kritikoki aztertzea enpresa- 

nazioartekotze politiken kontakizuna-

ren bereizgarriak, agenda, tresnak eta 

inpaktuak. 

4. Nazioarteko merkataritzaren begirada 

emantzipatzailearen erronka zehaztea, 

proposatuta eta abian dauden espe-

rientzietan oinarrituz.

2. EDUKI NAGUSIAK

a. Pandemiak 
lehengoratuko ote 
du globalizazioaren 
fenomenoa?

2008ko eztanda finantzariora arte,  

geldiezina ematen zuen enpresa- 

globalizazioak: nazioarteko merkatari-

tzak osatzen zuen ondasun- eta zerbitzu- 

truke guztien % 66, Munduko Merka-

taritza Antolakundearen (MMAren) 

arabera. Harrezkero, eskaera globalaren 

murrizketak moteldu egin du esporta-

zioen eta inportazioen hazkunde- 

erritmoa, eta atzera ere egin du 2019an 

(–% 0,5). Bizi dugun pandemia-egoerak 

azkartu eta areagotu egin du joera hori, 

horrenbesteraino ezen Merkataritzari 

eta Garapenari buruzko Nazio Batuen 

Konferentziak (UNCTADek) % 8,8ko 

murrizketa aurreikusten baitu 2020ko 

esportazioetan, eta % 8,5ekoa, inporta-

zio globaletan. Gogora dezagun, gainera, 

COVID-19ak sortutako egoera ez da-

goela inola ere kontrolpean, eta eztanda 

horren inpaktu sozial eta ekonomikoak 

iraun egingo duela epe ertain eta luzean. 

Globalizazioaren amaiera datorrela esan 

nahi du horrek? Aldatu egingo da enpre-

sa transnazionalek aurreko mendeko 

70eko hamarkadatik gorpuztu duten 

metatze-eredu globala?

Oso goiz da, oraindik, galdera horiei 

erantzuna bilatzeko; dena den, bada esa-

ten duenik globalizazioa erren dagoela eta 

mundua txikituz doala. Horren harira ar-

gudiatzen da 90 herrialdek murrizketak 

ezarri dizkiotela 2020an hornidura me-

dikoen esportazioari; are gehiago, 32k 

49 murrizketa ezarri dizkiote nekazari-

tzako eta elikadurako produktuen irtee-

rari. Batzuek esaten dutenez, estatuetan 

deslokalizazioaren fenomenoa (off-shore 

(off-shore, ingelesez) lehengoratzeko eta 

birlokalizatzeko (re-shore) bidean egon 

gintezke balio-kateetan. Hain zuzen ere, 

kate globalen zaurgarritasuna mugatzea 

da helburua, batetik, eta Txinarekiko 

mendekotasuna txikitzea, bestetik, 

eztabaida geopolitikoa handia baita. Ildo 

horretan, 2018an 1.379 enpresa aberri-

ratu ziren AEBn, eta 2014-2018 epeal-

dian 253 Europan. 

Nolanahi ere, beste batzuen ustetan, 

merkataritza eta inbertsioa moteldu 

https://unctad.org/es/PublicationsLibrary/tdr2020overview_es.pdf
https://elpais.com/economia/2020-08-08/la-globalizacion-cojea-y-el-mundo-se-hace-mas-pequeno.html

egin dira krisiaren ondorioz, baina ez 

omen da pandemia izango metatze- 

eredu globala estutasunean jarriko due-

na. Argudiatzen dutenez, hainbestekoa 

da interkonexioa, ekoizpena —eta, beraz, 

hori saltzeko merkatuen beharra— eta 

ekoizpen horri eusteko materialen eta 

energiaren kontsumoa, ezen potentzia 

batek ere ezin duen onartu merkatu 

globalekiko deskonexio handirik, bere 

kapital nazionalaren ugalketa arriskuan 

jarri gabe. 

Hortaz, estatu barruko merkataritzak 

indar handiagoa hartuko du agian, bai-

na egungo merkatuen munduko logika 

nabarmen aldatu gabe. Edonola ere, 

etorkizun asaldatua iragartzen da, glo-

balizazio-prozesuak benetako mugak 

izango baititu aurrez aurre, ekologiaren 

https://www.elsaltodiario.com/coronavirus/tratados-comerciales-proteccionismo-china-estados-unidos-ue-petroleo-ha-empezado-fin-globalizacion
https://www.elsaltodiario.com/coronavirus/tratados-comerciales-proteccionismo-china-estados-unidos-ue-petroleo-ha-empezado-fin-globalizacion
https://www.elsaltodiario.com/coronavirus/tratados-comerciales-proteccionismo-china-estados-unidos-ue-petroleo-ha-empezado-fin-globalizacion

ikuspegitik. Alegia, energia-baliabide fo-

silak ahitzeak ekarriko du eredu horren 

amaiera; izan ere, energia berriztaga-

rriak ez dira gai izango egungo ekoizpen- 

eta merkataritza-bolumenari eusteko. 

Azken buruan, agian egia da merkatu 

global auto- eta ultra-arautu bakarra-

ren amets kapitalista umela moteltzen 

ari dela eta estatu- eta toki-eremuak 

pisu gero eta handiagoa hartzen ari 

direla ekoizpen-esparru moduan. Ere-

du globala, ordea, eusten ari da, antza, 

nazioarteko kateetan eta eragile ezber-

dinen arteko gero eta interdependentzia 

handiagoan oinarritzen den egungo 

ekonomia-egiturari esker, eta ematen du 

kolapso ekologikoak saihestezin bihurtu 

arte eutsiko diola.

b. Merkataritzako eta 
inbertsioko tratatuen 
olatu berria

Merkantilizazio kapitalistaren aldeko 

agenda hainbat gorabeheraren mende 

izan da beti, aintzat hartuta aro historiko 

bakoitzean hazkundea edo atzeraldia 

izan den, zer interes geopolitiko egon 

diren eta une bakoitzean gailurrean dau-

den sektoreen interesetan kapitalismoa-

ren barruan zer eztabaida piztu diren. 

Dena den, aurrera egiteko borondateari 

eutsi dio, are bizi dugun testuinguru 

kritikoan ere. 

Premisa hori oso nabarmena da aurre-

ko mendeko 50eko hamarkadatik gaur 

egunera arteko olatu luzean. Fase horre-

tan, agenda merkantilizatzailea handi-

tzearen aldeko hiru erasoaldi nabarmen 

ditzakegu. Lehena 90eko hamarkadara 

bitartekoa da, batez ere merkataritzari 

eta aduanako tarifei buruzko akordio na-

gusiaren —GATT, ingeleseko sigletatik— 

negoziazio-erronden bidezkoa. Baina, 

globalizazio neoliberal betean eta eremu 

sozialistaren mehatxua desagerturik, 

apustu askoz handiguratsuagoa jarri zen 

abian. Batetik, GATTa ondasunen mer-

kataritzara mugatu zen, nahiz eta zerbi-

tzuak eta, bereziki, muga-zergez beste-

lako oztopoak (legeria fitosanitarioak, 

lanekoak, ingurumenekoak…) garrantzi 

handiagoa hartzen ari. Bestetik, bere 

funtzionamendu-sistema (hainbat era-

gileren adostasuna behar zuten erron-

detan oinarritua) oso motela zen, itxura 

batean negozio kapitalistari irekitzen ari 

zitzaizkion aukeretarako. 

Hori dela eta, planeta osorako erakunde 

aldeaniztunak sortzea proposatu zen, 

bi helbururekin: batetik, agenda finka-

tzeko eta, bestetik, merkataritza globala 

http://omal.info/spip.php?article8623

(MMAk, zerbitzuetan, nekazaritzan eta 

jabetza intelektualean eskumenak izanez) 

eta nazioarteko inbertsioa (Inbertsioen 

Akordio Multilateralak, IAMk) arautzeko, 

munduko merkatu auto- eta ultra-arau-

tua xedetzat harturik. Alde anitzeko eta 

bide azkarreko erasoaldi horrek, ordea, 

huts egin du, hein batean behintzat. 

1998an, IAMa bertan behera utzi zen 

behin betiko. MMAk, bestalde, 2001ean 

hasitako Dohako Errondan porrot han-

dia izan zuen. Bi kasuetan, antzekoak 

izan ziren arrazoiak. IAMari dagokionez, 

garatze bidean dauden zenbait herrial-

dek, Frantziak eta beste batzuek uko egin 

zioten korporazioen eta estatuen arteko 

eztabaidak konpontzeko sistemari, zalan-

tzan jarriko baitzituen justizia publikoa 

eta estatuek euren politikak zehazteko 

duten ahalmena. Halere, gaur egun belau-

naldi berriko tratatu ia guztietan erabil-

tzen da sistema hori. Aldi berean, MMAko 

akordio-dinamikentzat oztopo izan ziren 

globalizazioaren kontrako mugimenduen 

mobilizazioak, bai eta, batik bat, garatze 

bidean dauden potentzien erreparoak 

eta AEBk ordura arteko kontrola galtzeko 

zuen beldurra ere. 

Erasoaldi horren barruan, eta horren 

osagarri, bi aldeko zein bi eskualdetako 

merkataritza-itun eta -tratatuen lehen 

olatu bat etorri zen. Horrenbestez, 

aurreko mendeko 90eko hamarkadako 

lehen urteen eta XXI. mendeko lehen 

bosturtekoaren artean, sigla estrate-

gikoak agertu ziren, planeta mailako 

nagusitasuna birrantolatzeko eta Ber-

lingo harresiaren erorketaren osteko 

globalizazio neoliberala hedatzeko 

erasoaldi kapitalista sortuberrian. Mexi-

koren, AEBen eta Kanadaren arteko Ipar 

Amerikako Merkataritza Libreko Ituna 

(NAFTA, ingelesez) da, zentzu horretan, 

paradigmatikoena: gaur egun ere, mun-

du osoko herri-mugimenduek horretatik 

ikasi dute gehien, izan duen eragin sun-

tsitzaile multidimentsionalen ondorioz. 

Sortu berria zen EB ere hasi zen hainbat 

tratatu, inplikazio komertzialak zituzten 

hitzarmenak eta abar negoziatzen, Txi-

lerekin, Mexikorekin, Erdialdeko Ame-

rikarekin, Perurekin, Kolonbiarekin… 

Gainera, zenbait saiakera egin zituen 

Mediterraneoaren eremuan ere, Afri-

karen iparraldeari begira… Eta, jakina, 

hortxe dago Ameriketako Merkataritza 

Askeko Eremua (ALCA) ere. Amerikako 

eremu kontinental osoan nagusitasun 

komertzial, ekonomiko eta politikoa 

lortzea zen AEBen ekimen handiguratsu 

horren xedea. Alabaina, porrot egin zuen 

Mar del Platako 2005eko Ameriketako 

Gailurrean, Latinoamerikan garatzeko 

bidean zeuden gobernu aurrerakoiek, 

http://omal.info/spip.php?article8623
http://omal.info/spip.php?article8623


nazioarteko merkataritzari, atzerriko inbertsioari eta enpresen nazioartekotzeari buruzko politikak
11

Venezuela buru zutela, proiektua baz-

tertu zutenean.

Hartara, inspirazio aldebakarreko ma-

ximoen apustu horren porrotak eragin-

dako impassearen ostean (alde bikoaren 

zentralitatearen oinarriak finkatzen hasi 

baziren ere), pasadan hamarraldiaren er-

dialdera beste erasoaldi bat abiatu zen, 

eta bertan gaude gaur egun ere. Mer-

kataritzako eta inbertsioko tratatuen 

olatu berriak planeta ia osoa estaltzen 

du —CETA, TTIP, TPP, RCEP, JEFTA, 

TiSA, EB-Mercosur, NAFTA eta AfCF-

TA dira aldi berri honetako sigletako 

batzuk—. Bide azkarreko alde anitzeko 

olatu hark ez zituenez beharrezko bal-

dintzak betetzen, eskualdeko eta alde 

biko akordioak lehenesten dituen olatu 

bati eman zaio orain bultzada. Eta, aldi 

berean, logika gradualago bat onartu 

da: akordio bakoitza posizioak irabazten 

laguntzen duen gertaera burutu bat da, 

eta estatuak eta eskualdeak behartuta 

daude geldiezina den eta hedatzen ari 

den joera horrekin bat egitera, jokoz 

kanpo geratu nahi ez badute. 

Estrategia-aldaketa horrek ez du helbu-

ru nagusia eraldatu, inondik inora ere: 

auto- eta ultra-araututako merkatu bat 

eratzea da oraindik ere. Olatu berria, 

helburu bera. Hortaz, aldeaniztasunak 

jarraitzen du noranzkoa finkatzen. Ildo 

horretan, Europar Batasunak, bere bu-

rua eskualdeko zein alde biko akordioen 

txapelduntzat duenak, hauxe zioen: 

«EBk ahal duen guztia egin behar du 

MMAk merkataritza-negoziaziorako foro 

gisa duen funtsezko garrantzia berres-

kura dezan». Beraz, helburuak eta alde 

anitzeko ikuspegiak bere horretan jarrai-

tzen dute. Baina, egoera kontuan hartuta, 

pixkanaka hitzarmenak eta akordioak 

gehitzearen alde egin da apustu, eskala 

globaleko merkantilizazio-logikan beste 

sektore, printzipio eta egitura batzuk 

sartzeko eta, aldi berean, esparru geogra-

fikoa zabaltzeko. Katua zuria ala beltza 

izan, sagua harrapatu behar du. 

Itxura batean sotilagoa bada ere estrate-

gia, dagoeneko esan dugunez konstituzio 

korporatibo global berria egituratu nahi 

du, enpresa handien de factoko gobernua 

blindatuko duena, lau estrategia erabiliz: 

bat, nazioarteko merkataritzaren definizioa 

infinituraino hedatzea, tratatuek ahalik 

eta esparru eta dinamikarik gehienetan 

izan dezaten eragina; bi, piramide juridi-

ko globalaren gailurrean agindu korpora-

tiboen sorta bat kokatzea, beste edoze-

ren gainetik; hiru, eskubide kolektiboak 

desarautuko dituzten konbergentzia 

arautzaileko egitura berriak sortzea, eta 

lau, agindu korporatiboak beteko direla 

bermatzeko arbitraje-auzitegiak ezartzea. 

Lau puntu osagarri horiek labur-labur 

azalduko ditugu, baina agindu korpo-

ratiboei eta arbitraje-auzitegiei arreta 

handixeagoa eskainiz, prozesu horren 

bereizgarriak dira eta. 

Egungo erasoaldiaren oinarri moduan, 

hedatu egin da merkataritzaren eta 

inbertsioaren definizioa. Dagoeneko, ez 

da muga-zergen kontu hutsa. Arreta be-

rezia jartzen da muga-zergez bestelako 

oztopoetan, alegia, nazioarteko merka-

taritza eragozten edo galarazten duten 

araudietan. Osasun-oztopoak eta ozto- 

po fitosanitarioak aipatzen dira bereziki, 

eta merkatura sartzeko baldintza- 

berdintasuna lehenestea; horixe da, hain 

zuzen, akordioen ardatz nagusietako bat. 

Gainera, nazioarteko merkataritzaren 

adiera berria ezin da ondasunetara mu-

gatu. Zerbitzuak ere hartzen ditu barne, 

horiek zentzu zabalean hartuta (finan-

tzak, zerbitzu publikoak…), eta erosketa 

publikoa, ondasun naturalak (batik bat, 

energia), merkataritza digitala eta be-

rrikuntza teknologikoa ere bai. Horrela, 

bada, ia fluxu ekonomiko oro merkatari-

tza edo inbertsioa da, eta, beraz, tratatuen 

arautze-esparruan sartzen da. 

Esparru horretan, bigarren tokian aur-

kitzen ditugu erabateko galdagarritasun 

juridikoa eta izaera hertsatzailea duten 

hainbat agindu korporatibo. Egungo ia 

akordio guztietan azaltzen dira, eta 

hauek dira zehazki:

1. Merkaturako sarbidea: Enpresa handien 

merkatu-sarbideari ematen zaio lehen-

tasuna, eta, horretarako, oztopo guztiak 

ezabatu nahi dira, muga-zergak izan ala ez. 

http://omal.info/spip.php?article8722

2. Araudien harmonizazioa: Merkaturako 

sarbidea bermatzeko, merkataritza- 

fluxua eragotz dezaketen araudi guztiak 

harmonizatu behar dira. Inbertsioa eta 

merkataritza erakartzeko lehia handiko 

aro honetan, konstituzio ekonomiko 

globalaren eta botere korporatiboaren 

presiopean, oso litekeena da harmonizazio-

prozesuan eskubide kolektiboek behera 

egitea, izendatzaile komunetako txikie-

nerako bidean.

3. Premiaren froga: Aurreko atalean esan-

dakoari jarraituz, erakunde publikoen 

ahalmenak murrizten ditu printzipio 

honek. Erakunde publikoek nazioarteko 

merkataritzaren fluxu naturalean eragi-

teko moduko araudi berriak garatu nahi 

izango balituzte, araudi horiek onartu 

aurretik frogatu beharko lukete ez 

dietela kalterik egiten konstituzio eko-

nomikoaren postulatuei. Konbergentzia 

arautzaileko edo inbertsioak bideratzeko 

egitura berrien aurrean frogatu beharko 

lukete araudi horiek beharrezkoak direla 

eta ez dutela auto- eta ultra-araututako 

merkatuaren babesean eraginik izango. 

4. Inbertsioen segurtasuna: Inbertsioen 

egonkortasuna eta segurtasuna babes-

ten ditu printzipio horrek; herri-subira-

notasunaren gainetik jartzen du. Erakun-

de publikoek erabakiko balute inbertsio 

baten baldintzak aldatzea (esaterako, 

nazionalizazio-prozesuen edo, zentzu 

zabalago batean, merkantilizazio-asmoei 

aurre eginez ongizate orokorra hobetu 

nahi duten ekimenen bidez), enpresek 

gobernuak salatu ahal izango lituzkete, 

eta gobernuek zigor larriak jaso. 

5. Esparruak eta sektoreak baztertzeko 

zerrenda negatiboak: Oro har, tratatuen 

eragin-eremutik kanpo geratzen diren 

esparruak eta sektoreak zehazten dira, 

zerrenda negatiboen bidez. Hau da, 

tratatuetatik kanpo zer geratzen den 

adierazten da, eta, beraz, gainerako 

guztia barruan dagoela onartzen da. Ez 

da funtsik gabeko kontua; izan ere, olatu 

berriak epe luzeko ikuspegia du, eta, 

beraz, gaur egun existitzen ez den eta 

imajinatu ere ezin dugun guztia barne 

hartuko lukete tratatuek. 

6. Tratu nazionala: Agindu horren arabe-

ra, estatu bateko arauek tratu bera eman 

behar diete estatu horretako zein atze-

rriko enpresei. 

7. Nazio mesedetuenaren tratua: Tratatu 

espezifiko bat sinatzen duen estatua 

behartuta egongo da, beste negoziazio 

batzuetan parte hartzekotan, nazio 

horiei baldintza hobeak ematera merka-

turako sarbideari dagokionez. 

8. Statu quo klausula: Printzipio horrek 

ere atzera-bueltarik gabeko prozesu bat 

ezkutatzen du: belaunaldi berriko tratatu 

bat sinatzen denetik aurrera, ezinezkoa 

izango da merkantilizazio- edota pribati-

zazio-prozesurik lehengoratzea. Hortaz, 

zero une bat sortzen da: hortik abiatuta, 

merkantilizazio-baldintzetan soilik egin 

daiteke aurrera, inoiz ere ez atzera. 

9. Ratchet edo trinket klausula: Statu quo: 

klausula nahikoa ez balitz bezala, trin-

ketak dinamikotasuna ematen dio zero 

uneari. Dagoeneko ez da nahikoa sinatu 

ondoren atzera egin ezin izatea; mer-

kantilizazio-aurrerapen bakoitzak beste 

zero une bat sortzen du. Eta zero unea 

mugitu egiten da, kapitala ugaltzeko 

esparru berriak konkistatu ahala. 

10. Klausula orokorra edo babes-klausula: 

Amaitzeko, klausula horrek esplizituki 

zehazten du nazioarteko merkataritzako 

akordioen ondoriozko kontratu, komisio, 

zerbitzu eta arau guztiek konstituzio-

maila dutela. Kontratuak legearen gaine-

tik daude. Hobeto esanda, kontratua da 

lege berria. 

Hirugarrenez, belaunaldi berriko tra-

tatuen erasoaldiak agenda berria (defi-

nizioa eta aginduak) babestea du xede, 

eta, horretarako, sendotzeko eta betea-

razteko egiturak erabiltzen ditu. Horren 

harira, akordioetako bakoitzean sartzen 

diren konbergentzia edo harmonizazio 

arautzaileko egiturak nabarmenduko di-

tugu. Merkataritzaren eta inbertsioaren 

ibilbide naturalari araugintzako edozein 

traba kentzea dute helburu. Bizi dugun 

krisialdia eta muturreko lehia direla eta, 

eskubide kolektiboak desarautzea eta 

horiek beherantz berdintzea da horien 

asmoa, eta enpresa handien zigorgabe-

tasunaren arkitektura politiko-juridikoa 

eratzen duten gainerako entitateekin 

bat egitea. 

Azkenik, arbitraje-auzitegiek funtsezko 

eginkizuna dute zigorgabetasun- 

arkitektura horretan. Hamarkada uga-

ritan Hegoalde Globala kontrolatzeko 

tresna koloniala izan direlarik, ohiko 

elementua dira, orain, azken belaunaldi-

ko merkataritzako eta inbertsioko akor-

dioetan, eta mundu osorako justizia pri-

batizatuaren hedapena bultzatzen dute, 

multinazionalen inbertsioak babestea-

rren. Justizia-sistema propioa dute ho-

riek, publikoarekiko paraleloki dihoana, 

eta, berorren bidez, estatuak sala ditza-

kete —sekula ez alderantziz—, iraganeko, 

oraingo eta are etorkizuneko interes eta 

irabaziak kaltetu direla ikusten badute. 

Auzitegi horietako arbitroak (gizonez-

koak gehienak) nazioarteko merkatari-

http://omal.info/spip.php?article8785
https://www.lamarea.com/2016/01/29/justicia-privatizada/
https://www.lamarea.com/2016/01/29/justicia-privatizada/

tzako adituak izaten dira. Nahitaez bete 

beharreko milioi askoko laudoak ematen 

dituzte eta aipatu ditugun agindu kor-

poratiboetan euskarritzen den agenda 

politiko bat baliatzen dute.

Hauek dira auzitegi pribatu nagusietako 

batzuk: Arbitraje Auzitegi Iraunkorra, 

egoitza Hagan duena; Nazioarteko Mer-

kataritza Ganberaren arbitraje-auzitegia; 

Nazioarteko Merkataritzako Zuzenbide-

rako Nazio Batuetako Batzordea (UN-

CITRAL): desadostasunak konpontzeko 

MMAren sistema; Munduko Bankuaren 

Inbertsioen inguruko Desadostasunak 

Konpontzeko Nazioarteko Zentroa (CIA-

DI), eta, oraintsuagokoa, Inbertsioen 

Alde Anitzeko Auzitegia sortzearen al-

deko EBren ekimena (aldebikotasunaren 

mugak gainditzen dituen etorkizun glo-

balizatzailearen nonahikotasunari eran-

tzuten diona). Zalantzarik gabe, justizia-

sistema publikoa erasotzen dute horiek, 

eta biribildu egiten dute pertsonak eta 

herriak gero eta babesgabeago bihur-

tzeko prozesua (% 65etik gora kasutan 

enpresen alde egiten dute, eta kopurua 

haziz doa urterik urte, baita pandemia 

betean ere). Giza eskubideen nazioar-

teko legedia araugintza-piramidearen 

gailurrean badago ere, ez du enpresen 

aurrean nazioarteko galdagarritasuna 

eta auziperagarritasuna bermatzeko 

egiturarik eta dinamikarik. Neoliberalis-

moaren hainbat hamarkadaren ondoren, 

eskubide kolektiboen atzerakada oro-

kortu egin da estatu mailan, eta, orain, 

arbitraje-auzitegien hedapenak osatu 

egin du prozesua, enpresen interesak 

blindatuko dituen justizia-sistema globa-

la sortuz.

Erasoaldi horren inpaktuak, hortaz, 

negargarriak dira langileentzat, gizarte-

gehiengoentzat eta planetako herrien-

tzat, dauden lekuan daudela. Zenbat eta 

merkantilizazio handiagoa, orduan eta 

menderakuntza, esplotazio eta kanpora-

tze handiagoa arlo guztietan: demokra-

zian, ekologian, lan-munduan, elikagaien 

eta energiaren gaineko subiranotasu-

nean, datuetan, zerbitzu publikoetan eta 

abar. Azken finean, esparru politiko- 

juridiko hori bateraezina da edozein 

etorkizun emantzipatzailerekin.

c. Enpresa-nazioartekotzerako 
politika: agenda eta tresnak

Lex mercatoriak merkantilizazio kapita-

listaren ondoz ondoko olatuetan sortu 

duen esparruan lehiatzen dira korpora-

zioak balio-kate globaletan sartzearren. 

Eta irabaziak eta errentak lortzeko lehia 

https://www.elsaltodiario.com/acuerdos-comerciales/comision-europea-nuevo-tribunal-multilateral-inversiones
https://www.elsaltodiario.com/acuerdos-comerciales/comision-europea-nuevo-tribunal-multilateral-inversiones
https://longreads.tni.org/es/isds-covid19-alc
https://longreads.tni.org/es/isds-covid19-alc
http://omal.info/spip.php?article8722
http://omal.info/spip.php?article8722
https://www.eldiario.es/ultima-llamada/ver-tratados-comerciales-crisis-ecologica_132_2095254.html
http://omal.info/spip.php?article9173
http://omal.info/spip.php?article8986
http://omal.info/spip.php?article8986
http://omal.info/spip.php?article8986

hori areagotu egiten da krisi sakoneko 

garaietan. 

Ondorioz, botere korporatiboaren heda-

pen integrala estrategikoa da merkatu 

berrietan sartu eta kanpoko inbertsioak 

erakartzeko: korporazio handiek he-

rrialdean inbertitzeko baldintza egokiak 

sortu behar dituzte, kasu askotan lana 

gehiago prekarizatuz, gizarte-zerbitzuak 

suntsituz eta ahalegin publiko handia 

eginez, laguntza eta onura fiskalak 

eskaintzeko. Era berean, eta aurkako 

noranzkoan, bertako enpresen espor-

tazioak eta atzerriko ezarpena sustatu 

behar dituzte, ekonomiaren hazkundeak 

une zailak bizi dituen une batean merka-

tu berrietara iristeko. Premisa honetan 

oinarritzen da guztia: zenbat eta posizio 

hobea lortu nazioartean, orduan eta in-

bertsio eta enplegu gehiago sortuko da. 

Helburu estrategiko horrek batera-

tu egiten ditu enpresen eta erakunde 

publikoen interesak, eta azken horien 

jarduna interes korporatiboen esanera 

jartzen du, uste baitute beren ingurune 

ekonomikoen eta enpresen garapena dela 

aurrerapena eta ongizatea lortzeko bide 

bakarra, eta beste guztia garrantzirik 

gabea edo premisa horren ondorioa 

dela. Eta lehia basati horrek elkarren 

aurka jartzen gaitu: hiriak hirien aurka, 

eskualdeak eskualdeen aurka, lurraldeak 

lurraldeen aurka, aliantza publiko- 

pribatu zehatz batzuk beste aliantza 

publiko-pribatu batzuen aurka… Esparru 

politiko horretan kokatzen da enpresa-

nazioartekotze politikei ematen zaien 

lehentasuna hazkunde ekonomikoko 

tarta gero eta eskasagora jo ahal izateko. 

Beraz, ez da politika soil bat. Lotura estu 

eta zuzena du beste esparru batzuekin, 

hala nola berrikuntzarekin, merkataritza-

rekin, industriarekin, zerga-sistemarekin, 

lan-harremanekin, ingurumenarekin, 

ezagutzarekin…, eta oso lausoa da ho-

rien arteko banalerroa. Hainbesteraino, 

ezen ezin dugun enpresa-nazioarteko-

tze politikaz hitz egin (zentzu hertsian, 

bederen), zeren eta logika inklusibo 

bati erantzuten baitio gehiago: elkarri 

eragiten dioten politiken mosaiko bat da, 

enpresen nazioarteko hedapenean eta 

kanpoko kapitalaren erakarketan era-

ginik handiena duten arlo politiko eta 

tematikoen baturak osatua. 

Zentzu horretan, jarduteko hiru arlo 

estrategiko nabarmenduko ditugu: 

•	 Ondasun eta zerbitzuen  

esportazioa babestea

•	 Atzerriko zuzeneko inbertsioa 

sustatzea

•	 Atzerriko inbertsioak erakartzea

Definizio horretatik eta hiru arlo estra-

tegiko horien zehaztapenetik abiatuta, 

enpresa-nazioartekotze politiken kon-

takizuna eta agenda oso antzekoa da, 

egitura sustatzaileak eskualdekoak, 

estatukoak edo tokikoak izan. Aukera-

tutako agendak ezaugarri hauek ditu: 

lehiakortasunaren alde egiten du apus-

tu, krisiari aurre egin eta inbertsioa eta 

enplegua sustatzeko; enpresa-nazioar-

tekotzea iruditzen zaio mundu globali-

zatu honetan aurrera egiteko estrategia 

eztabaidaezinezkoa; gure enpresak (mul-

tinazionalak eta lehiatzekotan hazteko 

premia dutenak) babestea lehenesten 

du, eta, beraren ustetan, aliantza publiko-

enpresariala da tresnarik onena, ingu-

rune adimentsu, ekintzaile, berritzaile, 

espezializatu eta talentu-biderkatzaileak 

eraikitzeko, lehiakortasunezko ortzimu-

ga eztabaidaezin horri begira. Hori guz-

tia, azken finean, herrialde-markak edo 

hiri-markak garatzearen bidez estaltzen 

da. Marka horiek, lurralde jakin bateko 

https://repositorio.comillas.edu/xmlui/bitstream/handle/11531/25293/Internacionalizacion%20de%20Empresas%20y%20Coherencia%20de%20Politicas_Javier%20Perez_2015.pdf?sequence=1
http://omal.info/IMG/pdf/coherencia_internacionalizaciongv.pdf
http://omal.info/spip.php?article6550
https://www.elsaltodiario.com/una-de-las-nuestras/madrid-atraccion-de-inversiones-para-la-ciudad-marca

balio kulturalak eta nortasun- 

ezaugarriak sustatzearen itxurapean, 

funtsean enpresen nazioartekotze- 

ahaleginak bultzatzea dute xede. 

Marka, lehiakortasuna, nazioarteko-

tzea, aliantza publiko-pribatua, adimen 

lehiakorra, ekintzailetza, berritasuna, 

espezializazioa eta talentua dira, azken 

finean, politika hori ikuspegi tekniko- 

enpresarial hutsetik gidatzen duten ba-

lioak, oso bazter utziz, beraz, ingurume-

nari, klimari, gizarteari, lanari eta abarri 

lotutako edozein gogoeta. 

Agenda horren azpian, lehiakortasun- 

inguruneak sortzea eta lehiakortasuna 

eta enpresen kanpo-proiekzioa bultza-

tzeko bitarteko ugari abiaraztea dira 

enpresa-nazioartekotze politikaren 

tresnak. Bitartekoon artean daude oro-

kotariko laguntzak; gaitasun ekonomiko, 

teknologiko eta humanoak sendotzeko 

ekimenak; diplomazia korporatiboa… 

ESPARRUAK TRESNAK EKIMENAK

Ondasun eta zerbitzuen 
esportazioa babestea

Dirulaguntzak Itzuli zein ez itzuli beharreko 
laguntzak, xede hauek be-
tetzeko: abiatzea, produktu 
berriak sortzea, sendotzea, 
ezarpen produktibo edo 
komertziala, nazioarteko 
lizitazioak, enpresa- 
partzuergoak

Atzerrian ezartzearen 
sustatzea

Diplomazia ekonomikoa Eragin politikoa, misio ko-
mertzial zein inbertsiokoak, 
kontsultoretza eta aholkula-
ritza, adimen lehiakorra

Kanpoko inbertsioak 
erakartzea

Enpresa-gaitasunak 
 jatorrian sendotzea

Giza gaitasunak (prestakun-
tza eta praktikak), gaitasun 
teknologikoak (berrikuntza 
eta zentro adimendunak), 
gaitasun ekonomikoak (kredi-
tua, abala, inbertsio estrate-
gikoa)

Horrela, dirulaguntza-lerroak garatzen 

dira, enpresen esportazioak eta kanpoko 

ezarpena (komertziala edo produktiboa) 

ahalbidetzeko, nazioarteko partzuergo 

handiagoak eratzeko eta lizitazioetara 

sartzeko. Prozesu horri laguntzeko, ahol-

kularitzako eta kontsultoretzako egi-

turak, misio komertzialak eta baliabide 

diplomatiko, politiko eta kulturalak ga-

ratzen dira, negozioak eta merkataritza-

posizio hobeak lortzea helburu duten 

markak sortzeko. Amaitzeko, erakunde 

publikoek ezaguera espezializatuz horni-

tzen dituzte enpresak, beren estrategiak 

osatzeko. Halaber, nazioartekotzeko 

beste ekimen batzuez gain, berrikuntza- 

zentroak eta megaproiektuetarako  

kreditu-bermeak ere eskaintzen dituzte, 

eta beherapen fiskalak eta lanari euste-

ko estrategiak sustatzen dituzte, inber-

tsioak erakartzearren. 

Dena dago, beraz, gure enpresen zerbi-

tzura, nahiz eta bermatuta ez egon, inola 

ere, horiek nazioartean posizio hobea 

izateak mesede egiten diela gizarteko 

gehiengoei. Hobeto esanda, lehia anke-

rrak, kapitala kontzentratzeko eta zen-

tralizatzeko logikek eta baliabideen eta 

lurraldeen balio-galera gero eta handia-

goak ondorio kaskarrak ditu: prekari-

zazioa, jasanezintasuna, mendekotasun 

nabarmenak, eta sektore batzuk siste-

matik eta zuzenbidetik gero eta gehiago 

kanporatzea. 

Jakina, lex mercatoriaren esparruarekin 

bat, enpresa-nazioartekotze politikek 

ez dute inolako sistemarik ekimen kor-

poratiboei jarraipena egiteko eta horiek 

ebaluatu nahiz zigortzeko. Are gehiago, 

ez dute informatzeko eta kontu emateko 

sistemarik ere. Era berean, jasotako la-

guntzek ez dute lanaren, ingurumenaren, 

gizartearen, ekonomiaren edo generoa-

ren alorretako inolako klausularik izaten, 

interes orokorra jartzeko merkataritza-

interesen aurretik. 

Horixe da, hain zuzen, erakunde sozial 

eta komunitarioen pizgarri nagusieta-

koa: botere korporatiboa arautzea, arau 

demokratikoak ezartzea eta gizarte- 

erantzukizun korporatiboaren boronda-

tezko logika aldebakar eta ez-lotesle-

tik irtetea —horixe defendatzen dute 

Mundu Itunak eta gaur egun indarrean 

dauden Nazio Batuetako Enpresei eta 

Giza Eskubideei buruzko Printzipio Gida-

riek—. Horiek egituratzen dute gaur egun 

indarrean dagoen enpresa-desarauketa: 

korporazioak ez dira hartzen nazioar-

teko zuzenbidearen subjektutzat; giza 

eskubideak errespetatu behar dituzte, 

baina ez bete, eta ez da nazioarteko 

krimen ekonomiko berririk tipifikatzen, 

http://omal.info/spip.php?article9110
http://omal.info/spip.php?article9110
http://www.revistaeconomiacritica.org/sites/default/files/JuanHernandez-ErikaGonzalez-PedroRamiro_Arquitectura-legal-de-la-impunidad.pdf
http://www.revistaeconomiacritica.org/sites/default/files/JuanHernandez-ErikaGonzalez-PedroRamiro_Arquitectura-legal-de-la-impunidad.pdf
https://www.unglobalcompact.org/what-is-gc
https:/www.ohchr.org/documents/publications/guidingprinciplesbusinesshr_sp.pdf
https:/www.ohchr.org/documents/publications/guidingprinciplesbusinesshr_sp.pdf
https:/www.ohchr.org/documents/publications/guidingprinciplesbusinesshr_sp.pdf

ezta enpresa handientzako kontrol- eta 

jarraipen-egiturarik sortzen ere, Herrien 

Nazioarteko Tratatuan jasota dagoenez 

—milaka gizarte-erakundek sortutako 

tresna politikoa da hori—. 

Alde horretatik, hainbat ekimen daude 

abian, nahiz eta oraindik ere arautzera 

baino gehiago borondatezkotasunera 

lerratuta egon: 

1. Ikuspegi multilateraletik, 2016az 

geroztik tratatu bat ari dira ezta-

baidatzen Nazio Batuetako Giza 

Eskubideen Batzordean; hain 

zuzen ere, Enpresa Transnazionalei 

eta Giza Eskubideei buruzko Tratatu 

Loteslea, mundu osoko enpresak 

arautuko dituena, baina prozesu 

hori azkenetan dago une haue-

tan. Bestalde, 2021ean Gatazka-

eremuetako mineralei buruzko 

Europako araudia sartuko da 

indarrean, sektore-eremu zehatz 

batean. 

2. Estatu barruko eremuan, Fran-

tziak Kanpoan Diharduten Enpre-

sentzako Arreta Egokiaren Legea 

onetsi zuen 2017an. Horren 

bidez, mekanismoak ezarri ziren 

Frantziako nolabaiteko neurriko 

enpresen nazioarteko jardunari 

jarraipena egiteko, korporazioek 

berek sortutako planen arabera. 

Araugintzaren alorrean nabar-

mentzekoa da, halaber, Erresuma 

Batuaren 2016ko Esklabotasun 

Modernoaren Legea. Bestalde, en-

presen eta giza eskubideen alorreko 

hogeitik gora estatu-plan formula-

tu dira, enpresen borondatezko-

tasunean oinarrituz batez ere.  

3. Estatuaz azpiko esparruan, Ka-

talunian Enpresen eta giza esku-

bideen zentro katalana onetsi zen 

2016an, Kanpo Harremanetarako 

Kataluniako Legearen barruan. 

Helburu hauek ditu: enpresa ka-

talanei jarraipena egitea, horien 

jarduna ebaluatzea, gizarteari 

kontu ematea eta enpresen na-

zioartekotzekoan politika publi-

korako proposamenak egitea.  

Edonola ere, nabarmena da borondatez-

kotasun-logikaren nagusitasuna. Gai-

nera, esparru multilaterala narriadura 

nabarmena ari da jasaten jarrera erreak-

zionarioen eskutik. Horrenbestez, fun-

tsezkoa da argitzea zein diren eremurik 

aproposenak, asaldurazko testuinguru 

honetan arautze korporatiborako logikak 

proposatzeko. Amaitzeko, araugintzatik 

harago, oinarrizkoa da, halaber, enpresen 

http://omal.info/IMG/pdf/tratado_sociologia_juridica.pdf
http://omal.info/IMG/pdf/tratado_sociologia_juridica.pdf
http://omal.info/spip.php?article8964
http://omal.info/spip.php?article8964
http://omal.info/spip.php?article8964
https://ec.europa.eu/trade/policy/in-focus/conflict-minerals-regulation/regulation-explained/index_es.htm#solve
https://ec.europa.eu/trade/policy/in-focus/conflict-minerals-regulation/regulation-explained/index_es.htm#solve
https://ec.europa.eu/trade/policy/in-focus/conflict-minerals-regulation/regulation-explained/index_es.htm#solve

nazioartekotzea bera eta horri lotutako 

politikak (gutxi-asko arautuak) ere zalan-

tzan jartzea, batetik, ekologian, demo-

krazian eta gizartean dituen eraginen-

gatik eta, bestetik, balio-kate globalek 

erakutsi duten zaurgarritasunagatik. Eta 

horrek azken puntura garamatza: zer-

nolako nazioarteko merkataritza ezarri 

nahi dugu eta ezar dezakegu?

d. Nazioarteko 
merkataritzarako 
formula alternatiboak?

Atal honek, nazioarteko merkataritzara-

ko ordezko proposamenak ematea baino 

gehiago, arreta erakartzeko balio nahi 

du; gizarte-mugimenduek beren agenda 

sor dezaten metatzearen egungo erre-

gimen honentzat, eta arriskuan dagoen 

bizitzaren iraunkortasuna bermatzeko 

hain estrategikoa den esparru horretan. 

Edonola ere, hainbat adostasun ditugu 

abiapuntu: bat, zigorgabetasun korpora-

tiboaren arkitektura, de factoko gober-

nua eta itunez eta tratatuz zizelkatutako 

konstituzioa eraisteko beharra eta pre-

mia; bi, zirkuitu laburrak, elikadura- 

subiranotasuna eta ekonomia solidario 

eta herrikoia lehenestea, bizitza antola-

tzeko formula ekologiko, demokratiko 

eta berdinzalegoak ahalbidetzeko. 

Halere, bi indar-ideia horiek osatzeko, 

agenda bat sortu beharko litzateke, toki-

koari lehentasuna emateaz gain, nazioar-

teko merkataritza planetako herrien eta 

komunitateen zerbitzura jartzeko para-

metroak ezartze aldera. 

Eremu horretan du lekua Merkataritzako 

agindu alternatiboak. Asmo hau du: kon-

trol demokratikoa sustatzea, merkatari-

tzako eta inbertsioko politiken gainetik. 

Hori dela eta, printzipio-multzo bat sortu 

da: giza eskubideen nazioarteko esparrua 

lehenestea, publikoaren indarra, ekoiz-

pen- eta merkataritza-matrizea kontro-

latzea eta arautzea, lurraldeko enpresen-

tzako lurraldeaz kanpoko eskakizunak, 

sektore batzuk merkataritza-logiketatik 

kanporatzea eta abar. Era berean, ga-

rrantzitsuak diren 10 arlo zehaztu dira, 

zaindu beharrekoak: elikagaiak, lana, 

araugintza, dirua, finantzak, lehengaiak, 

klima-aldaketa, zerbitzu publikoak, kon-

tratazio publikoa eta jabetza intelektuala. 

Orobat, esperientzia politiko praktikotik 

abiatuz, ALBA-TCP aliantza ahaleginak egi-

ten ari da nazioarteko merkataritza-eredu 

berriak eraikitzeko, profil humanista-

goan oinarrituz. Esaten du merkataritza 

eta inbertsioa ez direla berez helburu-

https://www.tni.org/files/download/time_for_a_new_vision-es.pdf
https://www.tni.org/files/download/time_for_a_new_vision-es.pdf
https://www.academia.edu/36161655/Introducci%C3%B3n_Daniele_Benzi_2017_Alba_Tcp_Anatom%C3%ADa_de_la_integraci%C3%B3n_que_no_fue_Buenos_Aires_y_Quito_Imago_Mundi_y_UASB_sede_Ecuador_pp_160

tzat hartu behar, baizik eta kontrabote-

rea eta herrien arteko bestelako harre-

manak eraikitzeko tresnatzat. 

Edonola ere, horiek proposamenak 

baino ez dira oraindik eraikitzeko dagoen 

bidean, baina arreta estrategikoa eskaini 

beharko genieke, gaur egungo kontakizun 

eta jardun korporatiboari aurre egiteko.

3. EZTABAIDAREN ARDATZAK 

1. Lehengoragarria ote da  

globalizazioaren fenomenoa? 

2. Nola geraraz dezakegu  

merkataritzako eta inbertsioko  

tratatuen olatu berria? 

3. Nola egin diezaiokegu aurre  

enpresen nazioartekotzearen  

kontakizunari? 

4. Gaur egun zein da botere  

korporatiboa arautzeko eremu  

aproposa? 

5. Zer jarrera hartu behar dugu  

enpresa-nazioartekotzearen  

aurrean apustu emantzipatzaileetatik?

